הוספה לפרק נג


גְדוֹלָה תּוֹרָה


שֶׁהִיא נוֹתֶנֶת חַיִּים לָעוֹשֶיהָ בָעוֹלָם הַזֶּה וּבָעוֹלָם הַבָּא, שֶׁנֶּאַמר (משלי ד) כִּי חַיִּים הֵם לְמוֹצְאֵיהֶם וּלְכָל בְּשָרוֹ מַרְפֵּא. טייטשט רש"י הקדוש: שֶׁהִיא נוֹתֶנֶת חַיִּים לָעוֹשֶיהָ - אוכל פירותיה בעולם הזה והקרן קיימת לו לעולם הבא. כִּי חַיִּים הֵם לְמוֹצְאֵיהֶם - אל תקרי למוצאיהם אלא למוציאיהם בפה בעולם הזה... אורך ימים בימינה למיימינים בה שלומדים לשמה יש לו אורך ימים וחיים ואצ"ל עושר וכבוד.


דער הייליגער


חיד"א אין זיין ספר "מראית העין" ברענגט פון מרן רבי חיים וויטאַל ז"ל אַז ווען אַ מענטש רעדט דברים בטלים און כל שכן נאָך דברים אסורים טוט ער זיך פאַרקירצן זיין לעבן ח"ו, ווייל יעדער מענטש האָט אין זיך אַ באַשטימטע מאָס ווערטער וויפל ער זאָל קענען אַרויסרעדן פון מויל, און מיט יעדן וואָרט קומט אויך מיט אַ מין חיות וואָס פאַרלאָזט דעם מענטש ווען דאָס וואָרט גייט אַרויס.


דערפאַר


לערנט אונז דאָ די משנה אַז מ'זאָל נישט מיינען אַז ביים רעדן דברי תורה איז אויך חס-ושלום אַזוי, ניין: גדולה תורה - דער כח התורה איז אַזוי גרויס אַז נישט נאָר אַז עס נעמט נישט אַוועק פונעם לעבן אַזוי ווי סתם דברים בטלים וואָס מ'רעדט, נאָר אדרבה "היא נותנת חיים לעושיה" - יעדעס וואָרט וואָס מ'רעדט דברי תורה טוט נאָך פאַרמערן דאָס לעבן.


דער ספר


מעשה אבות ברענגט אַ מורא'דיגע מעשה פון רש"י הקדוש זי"ע ווי מען זעהט אַז דורך לערנען תורה לשמה ווערט מען ניצול פון די שונאי ישראל, זייז אָלן נישט קענען אויספירן זייערע בייזוויליגע פּלענער אויף אידישע קינדער. ווען אַ באַרימטער שר, וועלכער איז געווען אַ גרויסער גענעראַל און באַוואוסטער מלחמה-העלד, האָט געהערט פון רש"י הקדוש, ווי שטאַרק ער איז באַליבט ביי אַלע חכמי האומות, האָט ער געשיקט צו רש"י הקדוש ער זאָל קומען צו אים. רש"י הקדוש האָט נישט געענטפערט אויף דער איינלאַדונג און האָט זיך נישט געוואָלט טרעפן מיט יענעם, דערפאַר וואָס ער איז געווען אַ גרויסער אכזר. דער שר איז געוואָרן פול מיט רציחה, וואָס אַ איד זאָגט זיך אָפּ פון זיין איילאַדונג. ער איז באַלד אַריבער צו דער וואוינונג פון רש"י הקדוש, מיטנעמענדיק מיליטער, און האָט זיך געגרייט צו נעמען נקמה פאַר די חוצפּה.


דער שר


מיט זיינע מענטשן זענען אַריינגעקומען אין בית-המדרש פון רש"י הקדוש. זיי זענען געואָרן זייער פאַרוואונדערט ווען זיי האָבן געזען אַז אַלע טירן זענען אָפן, די ספרים אויפן טיש זענען אָפן, אָבער קיין מענטש האט זיך נישט באַוויזן. האָט דער שר אויסגערופן - אינעם ליידיגן בית-המדרש - "שלמה! שלמה!"... "וואָס ווילסטו" האָט רש"י הקדוש געענטפערט, זיין נאָמען איז געווען שלמה, "איך בין דאָ!" אָבער ער זעט נאָך אַלץ קיינעם נישט.


האָט ער


ווידער אויסגערופן "שלמה! שלמה!", און צו זיין גרויס וואונדער האָט ער ווייטער באַקומען די זעלבע תשובה, ער האָט אָבער קיין מענטש נישט געזען פאַר זיך, אַזוי האָט זיך דאָס עטליכע מאָל איבערגע'חזר'ט. דעמאָלט איז דער שר אַרויס פון בית-המדרש, און האָט געבעטן מ'זאָל אים אָנווייזן אַ איד. ווען אַ איד איז געקומען, האָט ער אים געבעטן: "גיי זאָג דיין רבי'ן, ער זאָל זיך אַנטפּלעקן צו מיר, איך שווער ביי מיין לעבן אַז איך וועל אים קיין שלעכטס נישט טאָן".


ווען יענער


האָט דאָס איבערגעגעבן צו רש"י הקדוש, האָט זיך רש"י הקדוש געשטעלט פאַרן שר און געבויבן פאַר אים מיט גרויס כבוד. האָט אים דער שר געזאָגט: "יעצט האָב איך מיך טאַקע איבערצייגט אין דיין חכמה, און היות איך פּלאַן אייננעמען ירושלים, און ווי איך פאַרשטיי וועט דאָס מיר לייכט אָנקומען, ווייל די ישמעאלים וועלכע רעגירן יעצט אין ירושלים, זענען גאָר ווייניג באַהאַוונט אין תכסיסי מלחמה, איז יעצט מיין פאַרלאַנג אַז דו זאָלסט מיר אָן שום מורא, אַרויסזאָגן דיין מיינונג איבער דעם אויסגאַנג פון דער מלחמה".


האָט אים


רש"י הקדוש געענטפערט: "ס'איז ריכטיג אַז דו וועסט זיי קענען בייקומען, און דו וועסט זיך טאַקע זעצן אויפן כסא המלוכה אין ירושלים, אָבער דאָס וועט אָנהאַלטן בלויז אויף דריי טעג, ווייל אינעם פערטן טאָג, וועלן דיר די ישמעאלים פאַרטרייבן פון דאָרט, און דו וועסט אַנטלויפן פון דאָרט און צוריקקומען בלויז מיט דריי פערד". "ס'איז מעגליך אַז דיי אָפּשאַצונג איז ריכטיג", האָט אים דער שר געזאָגט, מיט אַביסל פאַרדרוס, "אָבער איך וועל דאָך איינשטעלן און גיין פירן די מלחמה. אָבער אויב ס'וועט זיין בלויז אַ קלייניקייט אַנדערש ווי דו האָסט געזאָגט, נעמליך עס וועט מיר געלונגען אַהערצוקומען מיט פיר פערד (מיט בלויז איין פערד מער ווי דו האָסט געזאָגט), דעמאָלס נישט בלויז וואָס איך וועל דיר אומברענגען און געבן (רחמנא ליצלן) דאָס פלייש פאַר די חיות, נאָר אויך אַלע אידן פונעם לאַנד וועל איך אומברענגען".


צום סוף


האָט זיך אַלעס אַרויסגעשטעלט ווי רש"י הקדוש האָט פאָרויס געזאָגט, מיטן אויסנאַם אַז אים איז געלונגען מיט פיר פערד. און כאָטש ער איז געווען אין אַזאַ צרה, האָט ער נישט פאַרגעסן אַז ער דאַרף אויסלאָזן זיין צאָרן אויף אַלע אידן, בראש אויף זיין רבי'ן רש"י הקדוש, ווייל ער האָט נישט צוגעטראָפן פּינקטלעך, מיט וויפל פערד ער וועט זיך צוריקקערן אינעם שטאָט. אָבער ווי ערשטוינט איז ער געוואָרן אַז בעת'ן אַריינקומען אין שטאָט, איז אַראָפּגעפאַלן אַ מעכטיגער שטיין פונעם טויער, וועלכעס האָט גלייך דער'הרג'עט איינעם פון זיינע רייטער, אין איינעם מיטן פערד. אַזוי האָט ער געזען ווי אַזוי די הייליגע ווערטער פון רש"י הקדוש זענען מקוים געוואָרן פּינקטלעך, וויבאַלד סוף כל סוף איז ער אַריין אין שטאָט מיט בלויז מיט דריי פערד.


אָט דאָס


איז דער טייטש " שֶׁהִיא נוֹתֶנֶת חַיִּים לָעוֹשֶיהָ", ווייל אין זכות פון די תורה פון רש"י הקדוש זענען זיי אַלע געראַטעוועט געוואָרן פון אַ זיכערן טויט, און ס'איז נאָך דערצו געווען אַ געוואַלדיגער קידוש השם.

